
Киириитэ
Үлэ актуальноһа: Сотору кэминэн Улуу Кыайыы 70 сылын көрсүөхпүт. Төһө да элбэх сыллар аасталлар биһиги, үүнэр көлүөнэ, норуоппут хорсун быһыытын умнуо суохтаахпыт.
Биһиги аймахха кыайыы туһугар турууласпыт, Аҕа дойду сэриитин актыыбынай кыттыылааҕа, хос эһэм Жирков Семен Петрович буолар. Кини хорсун сулууспатынан, көнө майгытынан дьон убаастабылын ылбыт, биһиэхэ, оҕолорго, сиэттэргэ, холобур буолар киһибит. Хас биирдии киһи бэйэтин төрдүн-ууһун, сахалар этэллэринэн „кимтэн кииннээҕин, хантан хааннааҕын“ билиэхтээх. Өбүгэлэрбит олорон ааспыт кэмнэрин, үлэлээбит үлэлэрин, хорсун быһыыларын үөрэтэрбит, билэрбит, өйдүүрбүт тухары кинилэр ааттара умнуллуо суоҕа.

Итинник санааттан сиэттэрэн, бүгүн хос эһэм, уоттаах сэрии кыттылааҕа, Ильмень күөлгэ буолбут кыргыһыыттан ордон кэлбит Семен Петрович Жирков туһунан кэпсиэхпин баҕарабын. 

Үлэ сыала: Хос эһэм Жирков Семен Петрович сэриитээҕи сылларын сырдатыы, кини сырдык аатын  үйэтитии. 

Үлэ соруктара: 

· Хос эһэм олорбут, сэриигэ сылдьыбыт кэмнэрин дьоммуттан ыйыталаһан, кинигэлэртэн, ахтыылартан ааҕан үөрэтии;

· Дьиэ кэргэн архивыгар хос эһэм туһунан матырыйааллары көрүү, үөрэтии;

· Булбут матырыйааллары түмэн дакылаат суруйуу.
Туох саҥа этиллэрэ: эһэм олоҕун, сэриилэспит сылларын сырдатан суруйуу, дьоҥҥо тиэрдии, ахтыы хомуйуу, аатын үйэтитии. 
I. Хос эһэм олоҕуттан
Жирков Семен Петрович 1915 сыллаахха атырдьах ыйын 21 күнүгэр Бырдьакы сайылыгар төрөөбүт. Кини Нам 7 кылаастаах оскуолатын төрдүс кылааһын бүтэрбит. Эһэм оҕо эрдэҕиттэн сытыы-хотуу, эт-хаан өттүнэн сайдыылаах буолан, кэлин Дьокуускайга национальнай байыаннай оскуолаҕа үөрэммит. Ол үөрэнэр сылларыгар бэйэтин кыанар спортсмен быһыытынан көрдөрбүт. Ыйга биирдэ хайыһарынан Дьокуускайтан 8,5 көстөөхХамаҕаттаҕа кэлэн дьонун көрсөн барара үһү. Куораттан сарсыарда эрдэ турунан, киэһэ сөпкө дьиэбин булар этим, улаханнык сылайбыппын өйдөөбөппүн,диирэ үһү. Ону таһынан, курсаннар истэригэр ыытыллыбыт хайыһар күрэхтэһиитигэр иккис миэстэ буолан, биэс миэтэрэ сатыын таҥаһынан наҕараадаламмыт. Ол саҕана таҥас кырыымчык кэмэ буолан, дьоно олус үөрбүттэр.

Семен 1937-38 cc. нацбайыаннай оскуола5а үөрэнэн сержант званиятын ылбыта. Биир сыл үөрэммит идэтинэн үлэлээбитэ. Онтон төрөөбүт-үөскээбит Намыгар тахсан 1939-41 сс. байыаннай остуолга начальниктаабыта. Ол кэмҥэ Аҕа дойду улуу сэриитэ саҕаламмыт. Киниэхэ байыаннай кэм саҕаламмытыгар бронь биэрэн салгыы үлэлэтэр былааннаахтар эбит. Ону эһэм бэйэтэ бэйэтигэр бэбиэскэ сурунан, биир бастакынан 1941 сыл от ыйыгар сэриигэ барбыт. Бу уоттаах сэрии саамай ыарахан кэмигэр 1941-1943 сылларга хос эһэм Семен Петрович сержант званиелаах взвод командирынан сылдьан, элбэх чугуйууну, сүтүгү көрсөн, бэйэтэ хаста да бааһыран, саха саллаатын аатын түһэн биэрбэккэ сэриилэспит. Ол туоһутунан Аҕа дойду сэриитин II-с степеннээх ордена, «За отвагу», «За боевые заслуги», «За Победу над Германией» уо.д.а. на5араадалара буолаллар.

1943 сыллаахха саха норуотугар саамай элбэх сүтүгү аҕалбыт Ильмень күөл кырыктаах кыргыһыытын туһунан эһэм маннык кэпсиир эбит: «Биһиги,  кыһыл сэриилэр, Ильмень күөлү туораан эрдэхпитинэ эмискэ наһаа элбэх фашист самолеттара көтөн кэлэн буомбалаан барбыттара. Күөл мууһа биирдэ күөрэ-лаҥкы барбыта, сүүһүнэн киһи ууга түһэн, табыллан ыһыы-хаһыы, аймалҕан буолбута. Биһиги иннибит диэки туох баар күүспүтүнэн түһүнэн, өлөр-тиллэр икки ардынан күөл уҥуоргу биэрэгин булбуппут». Ол кыргыһыыга хос эһэм халымырдык бааһырбыт.
Кини кэлин, бэйэтэ да элбэх саҥата суох киһи, сэрии туһунан кэпсэтээри кылаас чааһыгар ынырдахтарына сөбүлээбэт, “Ол мин элбэх өлүүлээх-сүтүүлээх, элбэх чугуйуулаах сылларга сэриилэспит киһи, тугу кэпсиэхпини...” диирэ үһү.

Ити курдук, араас моһоллору туораан, мин эһэм Белый Бор, Старая Русса, Воронеж куораттары босхолоспут. Хайа куоратын өйдөөбөт, биир куорат уулуссаларыгар, зоопарка урусхалланан, кыыллар бэйдиэ сылдьалларын көрөн, хаһан да көрбөтөх кыылларбын көрбүтүм диэн кэпсиирэ. 1943 сыл сайыныгар ыараханнык бааһыран төрөөбүт дойдутугар төннөн кэлбитэ.

Сэрииттэн кэлэн баран хос эбэбин Прасковья Михайловнаны кэргэн ылан, 8 оҕону төрөтөн, 17 сиэннээх, 20 хос сиэннээх. Элбэх о5олоох саха ыалын сиэринэн, дьоллоохтук олорбуттара, совхозка өр кэмнэ үтүө суобастаахтык үлэлээбиттэрэ. Билигин кинилэр сыдьааннара Намҥа, Аммаҕа, Ньурбаҕа, Дьокуускайга олороллор.

Хос эһэм Семен Жирков 1992 сыллаахха 77 сааһыгар өлбүтэ. Эбэм кэпсээнинэн, атын да кинилиин алтыспыт дьон этэллэринэн, хос эһэм сүрдээх элэккэй, көрдөөх-нардаах, элбэх доҕоттордоох, бэйэтин чахчы кыанар киһи эбит. Кини хаһан да бэйэтин чорбото кэпсэнэ сылдьыбат, сэриигэ Ийэ сирин көмүскээбитин ытык иэһин курдук саныыр, көнө киһинэн билэллэр биир дойдулаахтара.

II. Семен Жирков сэриитээҕи сыллара
Билиҥҥи көлүөнэ көҥүллүк олорорун туһугар, Аҕа дойду улуу сэриитигэр тыыннарын толук уурбуттар элбэхтэр. Сорохтор дойдуларыгар этэҥҥэ эргиллэн кэлэн үлэ-хамнас үөһүгэр түспүттэрэ. Биир оннук киһинэн Нам Хамаҕатыттан төрүттээх Семен Петрович Жирков буолар. 
Немецкэй халабырдьыттар Ийэ дойдуга сэриинэн саба түспүттэригэр, Семен бэйэтэ тылланан фроҥҥа барбыта. Бэлэм байыаннай үөрэхтээх киһини аара уһуннук тохтоппотохторо. Читаттан арҕаа фроҥҥа атаарбыттара. Саха сириттэн хаһыа да этилэр. Дьокуускайга нац иональнай байыаннай оскуолаҕа бииргэ үөрэммит табаарыстара Зыков, Макаров кинини кытта фроҥҥа бииргэ киирбиттэрэ. 
Семен Жирков сэрии сылларыгар өлүү үс түбэлтэтиттэн тыыннаах ордубутут. Бастакы түбэлтэтэ маннык. Новгород куораты босхолооһуҥҥа (1941 с. алтынньы) отделение командира Семен Жирков бастакы сүрэхтэниитин ылбыта. Атаакаҕа киирэллэр. Чугас снаряд эстэн дэлби тэбиититтэн Жирков буорга хам баттатар. Атын отделение саллааттар өлбүт дьону хомуйа сылдьан булаллар. Сэрэнэн буору хаһан хостоон таһаарбыттара, илиитэ-атаҕа бүтүн, төбөтө-хараҕа сыалай, көхсө туох да буолбатах. Этэ-сиинэ сылаас, арай тыла суох.
Санчааска атаарбыттара. Ол саҕана төрөппүттэригэр уолгут Семен сураҕа суох сүттэ диэн чаастара биллэрбиттэр. Семен биир дойдулааҕа, Никольскай олохтооҕо петр Софронович Шадрин киниттэн чугас чааска сулууспалыыра. Хам-түм көрсөр этилэр. Петр Семен чааһын саллааттарыттан «Табаарыһыҥ өлбүтэ» диэн хомолтолоох сураҕы истибитэ. Дириҥник курутуйбута, өстөөхтөртөн иэстэһэргэ кытаанах санааны ылыммыта.
Семен биирдэ өйдөнөн кэлбитэ госпиталга сытар эбит. Хайдах буолбутун эмтэнэ сытар саллааттарыттан сураста. Бу арааньы буолуутугар, аҥар атаҕар үс осколка хатаммыт. Онтон биирдэрин өлүөр диэри илдьэ сылдьыбыта. Үтүөрэн иккиһин фроҥҥа барбыта. 
1942 сыл от ыйа, Воронеж куораты босхолооһуҥҥа кыырыктаах кыргыһыылар. Арай биир дэриэбинэни сэриилээн ылаары хойуу үүнүүлээх бааһынаны ортотунан киирэн испиттэр. Дэриэбинэ адьас ыксатыгар кэлбиттэр. Жирков хараҕын кырыытынан көрбүтэ дьиэ муннугуттан ньиэмэс төбөтө быган баран мэлийэн хаалбыт. Күүппэхтээн баран, ол дьиэ муннугун диэки туох баар күүһэ баарынан ыстанар. Эмискэ уҥа өттүгэр ньир гынна, тиэрэ баран түстэ. Окуопаҕа сыыллан киирэр. Санаата батарбат,били үүнүүлээх бааһынатынан хаһыытыы-хаһыытыы санчаас диэки сыыллар. Санитардар ол хаһыыны истэн кинини булан илдьэ бараллар. Окуопаҕа сытан хаалбыт табаарыстарыттан элбэх киһини буомбалаан өлөрбүттэр этэ. Эһэм Семен Жирков иккис өлүүттэн орто.

1942 сыл от ыйа, Воронеж куораты босхолооһуҥҥа кыырыктаах кыргыһыылар. Арай биир дэриэбинэни сэриилээн ылаары хойуу үүнүүлээх бааһынаны ортотунан киирэн испиттэр. Дэриэбинэ адьас ыксатыгар кэлбиттэр. Жирков хараҕын кырыытынан көрбүтэ дьиэ муннугуттан ньиэмэс төбөтө быган баран мэлийэн хаалбыт. Күүппэхтээн баран, ол дьиэ муннугун диэки туох баар күүһэ баарынан ыстанар. Эмискэ уҥа өттүгэр ньир гынна, тиэрэ баран түстэ. Окуопаҕа сыыллан киирэр. Санаата батарбат,били үүнүүлээх бааһынатынан хаһыытыы-хаһыытыы санчаас диэки сыыллар. Санитардар ол хаһыыны истэн кинини булан илдьэ бараллар. Окуопаҕа сытан хаалбыт табаарыстарыттан элбэх киһини буомбалаан өлөрбүттэр этэ. Эһэм Семен Жирков иккис өлүүттэн орто.
1943 с. олунньу 23 күнүгэр Ильмень күөлгэ кыра саха норуотугар улахан охсуулаах, өйтөн-санааттан үйэ-саас сүппэт ынырык кыргыһыы буолбута. 19-с хайыһар биригээдэтэ олунньу 22 киэһэтигэр мууһунан күөлү ортотунан туораан, уҥуор сытар стратегическай суолталаах суолу быһар сорудах ылбыт. Бастакы батальон этэҥҥэ туораан Ретле диэн дэриэбинэни ылбыт. Хамандыырдар сыыстарбыттар: сарсыарданан силлиэрбит, биригээдэ икки атын батальона хойутаан, сарсыарда ыраас мууһунан атаакалаабыттар. Өстөөх оборуоната күүстээх эбит. Ньиэмэстэр сыыр үрдүттэн миномет, бүлүмүөт күүстээх уотунан көрсүбүттэр. Өтөр буолан баран, ньиэмэс 30-ча сөмөлүөтэ кэлэн буомбалаабыт. Ньиэмэстэргэ эбии көмө кэлэн, бастакы батальону төттөрү охсон мууска чугуппуттар. Ити курдук күнү быһа ууга тимирэ-тимирэ сэриилэһээхтээбиттэр... 19-с ТХБ 597 саха, 1712 нуучча, 250 украинец, 95 татаар, 66 белорус уонна 200-тэн тахса атын омук, үксэ Саха сириттэн ыҥырыллыбыт саллааттар бааллара. Ити биир күн мууска буолбут ынырык кыргыһыыга өлбүтүнэн-бааһырбытынан биригээдэ үс гыммыт иккитин сүтэрбитэ. Төһөлөөх сибиниэс, тимир ардаҕа ол күн биһиги саллааттарбыт үрдүлэригэр кутуллубута буолуой?! Тыыннаах ордубут дьон ахталларынан, салалтата суох хаалбыт биригээдэни бэйэтин хамаандатыгар ылбыт Винокуров диэн капитан синиэлигэр, бэргэһэтигэр өстөөх 28 буулдьатын, оскуолагын суола хаалбыт. Биһиги дьоммут ити да кыдылынналлар, түүн тыыннаахтар мустан, кимэн киирэллэрин тохтоппотохтор...
1975 c. суруллубут И. Мокрощупов ыстатыйатыгар маннык суруллубут: “ Маҥан халааттаах, хайыһардаах Ильмень күөл кытылыгар кэллилэр. Өстөөх обороналанан олорор сирин ыларга бирикээстээхтэр. Түүн Ильмень күөлү хайыһарынан туораан кылгастык сынньана олороллор. Командир Жирковтааҕы разведкаҕа ыытар. Иккиэ буолан халыҥ хаарынан сыыллан кирпииччэ дьиэҕэ бараллар. Сирдэрин ортолоон эрдэхтэринэ немецтэр билэн ытыалыыллар. Биһиэннэрэ эмиэ уот аһаллар. Бу ытыалаһыыттан немецтэр арыый чугуруйаллар, биһиэннэрэ кирпииччэ дьиэни ылаллар. Ол дьиэ таһыгар биир орудие хаалбытын дьон мустан көрөллөр. Семен мантан түргэнник тэйэргэ быһаарынар, кыаҕа баарынан сүүрэн тиийэн оҥхойго хаптас гынар. Кини кэнниттэн хас да саллаат батыһаллар. Өр-өтөр буолбат тыас өрө саалла түһэр. Били орудиены дэлби тэптэрэн элбэх өлүү-сүтүү тахсар”. Үһүс  өлүүнү мүлчү түстэҕэ ити.
Сарсыарда икки өттүттэн күүстээх ытыалаһыы саҕаланар. Ол ытыалаһыыга Семен Жирков уҥа илиитин таптарар, санчааска тахсарга дьулуһар. Табаарыһа Зыков ручной пулеметунан өстөөххө харса суох уоту аһар. Ол буулдьанан саптан ытыалаһыы хонуутуттан тыыннаах ордон санчааска тиийэр. Ити туһунан суруйааччы Дмитрий Таас «Хотугу сулус» сурунаалга Зыков тылыттан саха саллааттара хорсуннук сэриилэһэллэрин туһунан суруйбута. Онно мин эһэм эмиэ хайҕаммыта.

Бу табыллыытыгар уҥа өттүгүн уҥуоҕун баһын үлтү көтөн буулдьа быттыгынан тахсыбыт. Семен Петрович госпиталга өр сытан эмтэнэр. Онтон төрөөбүт дойдутугар 1943 сыл сэтинньитигэр эргиллэн кэлэр.

Ильмень күөл кыргыһыыта саха норуотугар саамай элбэх сүтүктээҕинэн, дьон өйүгэр-санаатыгар иҥэн хаалбыта. Онно  өлбүт буойуннары кэриэстээһин, ааттарын үйэтитии үлэтэ быыстала суох бара турар. Ол курдук,  2000 с. саҥа мемориал-пааматынньык тутуллубута. Ыраахтан ураһаҕа майгынныыр олус үчүгэй, киһи киэн тутта, кэрэхсээн кэпсиир көстүүлээх, үйэлээх гына оҥоһуллубут. 
 
Мемориал тутуллуутун туһунан «Саха-Санкт-Петербург» уопсастыба салайааччыта Г.А. Троев маннык кэпсиир. Урут манна гиипсэттэн оҥоһуллубут аптамаатчык турбут. Кэбирэх матырыйаал буолан, алдьанар-кээрэнэр эбит. Германияны кытта сыһыан сылыйбытын кэннэ, 90-с сылларга ити үөһэ ахтыллыбыт Коростынь дэриэбинэтигэр ньиэмэстэр Ильмень иһин кыргыһыыга өлбүт СС «Мертвая голова» дивизиятын саллааттарыгар мемориал туппуттар. Ол кэмҥэ сахалар тиийэн көрбүттэрэ – саллааппыт тарбаҕа тостубут, оттон биһиги дьоммутун кыргыбыт ньиэмэстэр киэннэрэ килэйэн-халайан аҕай турар. Кыайтарбыт өстөөхтөр кыайбыт байыастардааҕар тоҕо үчүгэй пааматынньыктаах буолуохтаахтарый диэн, оччолорго Санкт-Петербурга үлэлээбит норуодунай суруйааччыбыт Е.П. Неймохов кыһыйан-абаран Г.Троевтыын хаартыскаҕа түһэрэн баран, М.Е. Николаевка «тус бэйэтигэр» диэн сурук ыыппыттар. Сурук тиийбитин кэннэ биир нэдиэлэ иһинэн куонкурус биллэриллэн, архитектор Д.Саввинов бырайыага кыайан, 2000 с. мемориал тутуллубут. Олохтоох дьон сахалары бэйэлэрин буойуннарын үйэтитиигэ ахсаабат болҕомтолорун иһин олус хайгыыллар.
Соһуччу көрсүһүү. Били табаарыһа Петр Софронович Шадрин армияттан кэлэн баран военкомакка учуокка тураары барар.  Онно кэлбитэ Семен Петровиһа байыаннай остуолга үлэлии олорор эбит. өллө диэбит киһилэрэ, бу илэ бэйэтинэн олороруттан Шадрин олус соһуйбута. Табаарыстыылар өр сэһэргэспиттэрэ. Шадрин Воронеж куораты босхолооһуҥҥа аҥар окумалын үлтү ыттаран эргиллэн кэлбит этэ.

Хос эһэм кэлин бу уоттаах сэрииттэн спордунан дьарыктаммытым, эппин-хааммын эрчийбитим, дьоҥҥо үтүө сыһыаным туһалаан тыыннаах ордубутум диир эбит.
Семен Жирков А5а дойду улуу сэриитигэр сылдьыбыт кэмин сүрүн түһүмэхтэрэ:

· 19-с хайыһар биригээдэтигэр киирэн, Ленинград-Москва-Новгород хайысханан сэриилэһэр;
· Отделение салайааччытынан сылдьан Новгород куораты босхолоһор;
· Старая Русса, Воронеж куораттары босхолоһор;
· 1943 с. олунньу 23 күнүгэр Ильмень күөллээҕи кыргыһыыга кыттар. 
Түмүк
· Аҕа Дойду сэриитин саамай ыарахан кэмигэр 1941-1943 сылларга хос эһэм Семен Петрович сержант званиелаах взвод командирынан сылдьан, элбэх сүтүгү көрсөн, бэйэтэ хаста да бааһыран, саха саллаатын аатын түһэн биэрбэккэ сэриилэспит. Ол туоһутунан Аҕа дойду сэриитин II-с степеннээх ордена, «За отвагу», «За боевые заслуги», «За Победу над Германией» уо.д.а. на5араадалара буолаллар;
· Хос эһэбит Семен Петрович Жирков туһунан элбэҕи биллим, кини хорсун быһыытын уонна уоттаах сэрии алдьархайын өйдөөтүм;
· Мин кини сыдьаана, кэнчээри ыччата буоларбынан киэн туттабын.

Мин аҕам Аҕа Дойду сэриитин кыттыылааҕа, сэрии иннинэ Национальнай байыаннай оскуолаҕа икки сыл үөрэммит. Ол саҕана Орто Халымаҕа хайыһарынан баран кэлбиттэр, олус ыраах буоллаҕа дии, эттэххэ судургу курдук да төһөлөөх ырааҕы эҥсэн, төһөлөөх тоҥон-хатан... ыарахан суол. 

Байыаннай үөрэхтээх буолан Нам улууһугар паспортнай остуолга үлэлиир, ол кэмҥэ сэрии саҕаламмыт. Айдаан, аймалҕан бөҕө ортотугар бэбиэскэ суруйан биэрэр эбит. Оннук олорон бэйэтэ бэйэтигэр бэбиэскэ сурунан сэриигэ барар буолбут. Куораттар саамай бүтэһик киһинэн барыан диэбиттэрин үрдүнэн, иккис хомуурга барбыт. Саха сириттэн арахсыы төһөлөөх ыарахан буолуой? Ийэтэ, аҕата аймана хаалбыттар.
Сэриигэ тиийэн баран бэйэтэ кыахтаах, спортивнай быһыылаах-таһаалаах уолу көрөн даҕаны, баҕар бэйэтэ талбыта буолуо, билиҥҥинэн десантнай батальоҥҥа түбэспит. Маскировочнай маҥан таҥас кэтэн, хайыһарынан түүнүн бараллар эбит.
Сэриини тардан баран тоннон кэлэллэр эбит. Ол сэриигэ хас дьон, хас пулемет  уоту аспытыттан биьиги дьоммут билэн-суоттаан сылдьаллар эбит. «Биьиги буурҕа курдук сылдьар этибит…» диэн кэпсиирэ. Арай биирдэ батальонна хонон сыттахтарына, кини харабылга турбут. Забор быһаҕаьа суох уһу. Арай ол туран иьиттэҕинэ забор кэннигэр туох эрэ хачыгырыыр тыас баар уһу. Онно сыыллан тиийэн иьиллээбит, эмиэ да суох курдук уһу, онтон эмиэ сырдьырҕаан тыаһыыр үһү. Кини кунус коза баара ол тыыьыыр дии санаабыт. Онтон коруоххэ дии санаан оргууй аҕай сыыллан испит. Хараната диибин диэн ынырык уьу. Онтон доҕоор забор синнибит сириттэн сирэй мэлэс гына туспут, аҕам соьуйан тиэрэ чынырыс гынарын кытта, киьитэ эмиэ туох эрэ диэн хаьыытаан, ыстанан турбут да сыыр аннын диэкки анньынан кэбиспит. Аҕам хойутаан да буоллар ытан хаалбыт, дьиэттэн дьоннор сулбу ойон тахсыбыттар, туох ханнык буолбутун ыйыталаспыттар. Немец киһитэ разведникалыы сылдьыбыта буолуо диэн, ол туун атын сиргэ барбыттар. 
Сылаас боҕо сыбыытаан турдаҕына аҕам аах төннөн испиттэр, астара да мөлтөх, уу кэлиэ дуо... Саппаастара бутэн нэһиилэ сылбаҥнаан испиттэр, ол истэхтэринэ иннилэригэр таҥара дьиэтэ көстүбүт. Сөрүүн сири көрдөөбүт дьон барыта ол дьиэҕэ симиллибиттэр. Аҕам  биир эдэр саллааты кэтэһэн турбут, ол киһитэ атаҕын аалларан кыа-хаан буолбут атаҕын таҥаһын устан куурда уурбут. Кып-кыра талах булан ол анныгар төбөлөрүн уган сыппыттар, сотору буолаат немец самолеттара буомбалаан барбыттар, таҥара дьиэтиттэн куотан тахсыбыт аҕыйах киһи ордубут. Аҕам аах ол уоллуун талах төрдүгэр сыппатахтара буоллар тыыннаах хаалаллара саарбах, ол чосуобуна курдук таҥара дьиэтиттэн туох да ордубатах.

     Сэрии толоонугар элбэх табаарыстарын-доҕотторун сүтэрбит, сүүрбэ тоҕус төгул өстөөҕү кытары сирэй-сирэйгэ күөн- көрсүбүт киһи  этэ мин аҕам.

Кыыһа Мария Семеновна ахтыыта.

